
NOA 2
-
gan Catrin Roberts

Cymeriadau:  Noa, Mrs Noa, Seth, Llais

Offer: gweu/llyfr.

Cefndir Beiblaidd: Genesis 8 a 9

Mrs Noa yn gweu/darllen.  Noa y tu cefn iddi.

Mrs Noa:
Cau’r ffenestr yna, Noa – mae na ddrafft!

Noa:

Sorry, cariad.  Dim ond checkio i weld os ydy’r dŵr wedi cilio.

Mrs Noa:
Hyh – rwyt ti’n dweud fod y dŵr yn cilio ers i’r golomen yna roi presant o ddeilen i ti.  Roedd hynny dros wythnos yn ôl!

Noa:
Dw i’n gwybod, cariad, ond dw i wedi bod allan ar y dec, a dw i’n meddwl byddwn ni’n gallu gadael yr arch yma heddiw.

Mrs Noa:
O’r diwedd!  Roeddwn i’n dechrau meddwl fyddwn i byth yn gweld yr hen fyd yma eto.  Dwi ddim wedi cael bath ers wn i ddim pryd. Meddylia!  Digon o ddŵr o gwmpas, ond dim bath!  Dw i ddim wedi cael siopa er y gawod gynta yna – a dw i wedi cael llond bol ar ffa pob ar dost!

Noa:
Dw i’n gwybod, cariad.

Mrs Noa:
Ac mae’r air freshner wedi gorffen ers dyddiau lawer. Syniad pwy oedd dod â’r eliffant a’r skunk yna hefo ni?

Noa: 
Syniad Duw, cariad.

Mrs Noa:
Wel da iawn Duw. Petai o wedi gorfod dioddef yr ogla yna,  byddai Duw wedi meddwl am gynllun gwahanol.

Noa:
Wyt ti’n dod hefo fi, cariad?

Mrs Noa:
Ydw, ydw.  Lle mae goriad y drws ffrynt?

Noa:
Roedd o gen ti, cariad, mewn lle saff.

Mrs Noa:
Ia, ia – ond ble oedd y lle saff?

Noa:
Paid â dweud bod Duw wedi mynd i’r fath drafferth i’n hachub ni, a dwyt ti ddim yn gallu agor y drws yma a’n gadael ni allan o’r arch?!

Mrs Noa: 
Na.  Rhoiais i’r goriad i ti.

Noa: 
Pryd?

Mrs Noa:
Ar ôl i’r mwnci yna ddod i mewn i’r llofft.

Noa:
Naddo wir!

Mrs Noa:
Do.

Noa:
Naddo!  Mi welais i ti’n rhoi’r goriad o dan y fatres.

Mrs Noa:
(yn chwilio) O ia!  Dyma fo.  Iawn, ffwrdd â ni.

( y ddau yn cerdded ychydig, yn edrych o’u cwmpas, rhyfeddod yn dangos ar eu hwynebau)

Mrs Noa:
Noa bach, welaist ti unrhyw beth mor hardd?

Noa: 
Naddo, cariad.  Mae’r byd yn edrych yn ffantastig – yn lân, yn wyrdd, mor newydd.

Mrs Noa:
Ble mae’r bechgyn?

Noa:
Yn dechrau gwagio’r arch. Dos i alw arnyn nhw. Rydw i am adeiladu allor er mwyn diolch i Dduw.

Mrs Noa: 
(yn symud i’r ochr ac yn gweiddi) Sem, Cham, Jaffeth!  Dewch yma – a’r merched hefyd. Rydyn ni’n mynd i gynnal gwasanaeth i ddiolch i Dduw.

Noa:
(yn edrych i fyny) Wow!  Edrychwch!  Beth ydy hwnna?

Mrs Noa: 
Welais i ddim byd tebyg o’r blaen. Edrychwch ar y lliwiau yna.  Mae’r melyn yn debyg i felyn fy het orau.

Llais:
Genesis 8:21b-22; 9: 12-16

Noa:
Glywaist ti hynny, cariad?

Mrs Noa: 
Do, cariad.  Bendigedig yw’r Arglwydd ein Duw.

